Rezime rada



Jedan od glavnih faktora na površinskim kopovima je stabilnost novoformiranih kosina, bilo eksploatacijom masa ili odlaganjem. Za korištenje standardnih metoda neophodno je određivanje, odnosno determinacija orijentacije postojećeg seta diskontinuiteta u masivu koji mogu prouzrokovati nestabilnost etaža bloka ili jedne cjeline. Pri tome, u formiranju radnih kosina neophodna je vizualizacija i određivanje stabilnosti primjenom parametara smicanja litoloških članova, konfiguracije terana sa obradom grafičke analize masiva. 

Primjena numeričkih metoda omogućava analizu i primarnog naponskog stanja. Pri tome se koristi vektorski prikaz koji je omogućen primjenom trodimenzionalnog modeliranja i proračuna. Vektorski prikaz smjera i intenziteta pomaka omogućava upravljanje pri formiranju kosina i napredovanje fronta radova i osigurava siguran rad do narušavanja okolnosti koje obezbjeđuju stabilnost kosina i padina.

Razvoj i napredak kompjuterskih kodova i savremene metode granične ravnoteže između ostalog uključuju i vizuelizaciju pre i post procesne grafike. Kod postprocesiranja dobija se veliki broj proračunatih parametara (naponi, deformacije, pomaci, itd.) koje prikazujemo grafički. Izbor grafičkih priloga i načina njihovog prikazivanja je veoma bitan prilikom analize rezultata proračuna. Boja koja predstavlja četvrtu dimenziju igra veoma važnu ulogu u definisanju potencijalnih kritičnih zona. Sama simulacija i njena primjena omogućava da se redoslijed tehnoloških operacija na terenu može korigovati u zavisnosti od različitih uslova koje predstavimo (nagle padavine, miniranje i sl.).

U radu je prikazan primjer primjene mogućnosti 3D vizualizacije analize stabilnosti i njenim upravljanjem putem vektorskog prikaza na primjeru PK "Turija" rudnika Banovići za koji postoji dovoljan obim podataka za trodimenzionalno modeliranje.

